
Чуртталгада ава кижиниң
Чугулазын кым билир?!
Чаш төлдү чаяаганы -
Чаагай өндүр хүлээлге-дир.

Четчип бышкан кызыл каттың
Чемиш бээр үези дег,
Чалыы кыстың ава болур
Чараш үези черле келир.

Орус кижи, осетин деп
"Онзагайлап" аңгылашкаш,
Чүнү чедип алдывыс аан?!
Чүгүртү-даа боданыңар!

Язы-сөөк аайы-биле аңгылажыр,
Ялымчок кижилерни, силерни,
Ава кижи чырык черге чаяап кааны,
Акша-мөңгүнге деңнешпес-даа, оваарныңар!

Акышкы бооп, угбашкы бооп,
Аңгылаашкын, албадал чок.
Холдарывыс четтинишкеш,
Хоор чонга үлегерни көргүзээли!

Энерелдиг эневиске, иевиске
Эгээртинмес буяны дээш мөгейип,
Аал-оранынга амыр-тайбыңны,
Ажы-төлүнге ак орукту йөрээп каалы!
